
Հավելված N 2
Կառավարության N----Լ որոշման

ՈՒՂԵՑՈՒՅՑ
Հայաստանի Հանրապետության և Ադրբեջանի Հանրապետության միջև պետական սահմանի սահմանազատման քարտեզի ստեղծման կարգի մասին
Սույն Ուղեցույցը մշակվել է Հայաստանի Հանրապետության և Ադրբեջանի Հանրապետության միջև պետական սահմանի սահմանազատման և սահմանային անվտանգության հարցերով հանձնաժողովի ու Ադրբեջանի Հանրապետության և Հայաստանի Հանրապետության միջև պետական սահմանի սահմանազատման պետական հանձնաժողովի (այսուհետ` Հանձնաժողովներ) կողմից՝ 2024 թվականի օգոստոսի 30-ի «Հայաստանի Հանրապետության և Ադրբեջանի Հանրապետության միջև պետական սահմանի սահմանազատման և սահմանային անվտանգության հարցերով հանձնաժողովի ու Ադրբեջանի Հանրապետության և Հայաստանի Հանրապետության միջև պետական սահմանի սահմանազատման պետական հանձնաժողովի համատեղ գործունեության մասին կանոնակարգի» (այսուհետ` Կանոնակարգ) կատարման կարգով։

Հոդված 1
1.1.	Հայաստանի Հանրապետության և Ադրբեջանի Հանրապետության միջև պետական սահմանի սահմանազատման քարտեզը ստեղծելիս պահպանվում են հետևյալ հիմնական պարամետրերը՝
1.1.1.	Սահմանազատման քարտեզը՝ վրան պատկերված պետական սահմանագծով ստեղծվում է սահմանի ամբողջ երկայնքով յուրաքանչյուր կողմից 3 կմ լայնությամբ տեղանքի շերտի ընդգրկմամբ։ Քարտեզի թերթերի համարակալումը սահմանվում է՝ սկսած սահմանի հյուսիսային հատվածից՝ արևմուտքից դեպի արևելք ուղղությամբ։
1.1.2.	Սահմանազատման քարտեզի մաթեմատիկական հիմքն է՝
-1.1.2.1.	գաղտնի տեղեկատվություն չպարունակող, 1: 25000 մասշտաբի քարտեզը.
-1.1.2.2.	World Geodetic System (WGS-84) կոորդինատային համակարգը, Universal Тransverse Меrcator (UTM) պրոյեկցիան.
-1.1.2.3.	1977 թվականի Բալթյան բարձունքային համակարգը կամ օրթոմետրիկ բարձրությունը՝ Հանձնաժողովների համաձայնեցմամբ.
-1.1.2.4.	ռելիեֆի կտրվածքի բարձրությունը՝ 5 կամ 10 մետրը մեկ հորիզոնականներով (ըստ Հանձնաժողովների պայմանավորվածության).
-1.1.2.5.	սահմանազատման քարտեզի թերթերի սյունակավորումը՝ պետական սահմանագծի և դրանից դեպի յուրաքանչյուր կողմ երեք կիլոմետր երկարությամբ գոտու նկատմամբ ազատ-օպտիմալացված (սահմանազատման քարտեզի թերթերի նվազագույն քանակություն)։
1.2.	Սահմանազատման քարտեզն ստեղծվում է WGS-84 կոորդինատային համակարգում UTM պրոյեկցիայի ուղղանկյուն սյունակավորման ձևով։ Սահմանազատման քարտեզի թերթի ներքին շրջանակը զուգահեռ է կամ համընկնում է հարթ ուղղանկյուն կոորդինատների կիլոմետրային ցանցի գծերի հետ, որոնք սահմանված են UTM  երեսունութերորդ (Z38) վեցաստիճան գոտու համար։
1.3.	Համաձայնեցված պետական սահմանագիծը սահմանազատման քարտեզի վրա զետեղվում է 0,3 մմ հաստությամբ կարմիր հոծ գծով։ Պետական սահմանագծի անցման նկարագրությունը կազմելիս օգտագործվող ավելի խոշոր մասշտաբի տեղագրական քարտեզների հատվածները հիմնական մասշտաբի տեղագրական քարտեզների համապատասխան թերթերի վրա զետեղվում են ներդիրի [խոշորացված հատվածի] կամ կափույրի [ծալովի հատվածի] ձևով։
1.4.	Սահմանազատման քարտեզը ձևավորելիս և դրա վրա համաձայնեցված պետական սահմանագիծը զետեղելիս պետք է կատարվեն աշխատանքների որակին և վերահսկողությանը ներկայացվող հետևյալ պահանջները՝
1.4.1.	պետական սահմանագիծը պետք է լինի հստակ ընթեռնելի՝ դրա ամբողջ երկայնքով։ Քարտեզի մասշտաբով արտահայտվող՝ պետական սահմանագծի բոլոր շրջադարձերն ու ոլորանները պատկերվում են առավելագույն ճշգրտությամբ։
1.4.2.	պետական սահմանագծի ուղղագիծ հատվածները զետեղվում են խստիվ միայն քանոնով.
1.4.3.	աշխարհագրական անվանումները, պետական սահմանագծի շրջադարձային կետերի համարները, պարզաբանող գրառումներն ու քանակական բնութագրերը պետք է զետեղված լինեն այնպես, որ կասկածներ չառաջանան, թե որ օբյեկտին են դրանք վերաբերում, չփակեն պետական սահմանի սահմանազատման համար կարևոր օբյեկտների պայմանական նշանները և չհատեն պետական սահմանագծի արտապատկերումը.
1.4.4.	Հայաստանի Հանրապետության,  Ադրբեջանի Հանրապետության և երրորդ կողմի պետական սահմանների հատման կետերի տեղադիրքերը որոշվում են համապատասխան պայմանագրերով:
1.5.	Սահմանազատման քարտեզի թերթի չափերն ըստ ներքին շրջանակի՝ հետևյալն են՝ ուղղահայաց՝ 45.0/48.0 սմ և հորիզոնական՝ 48.0 սմ։
1.6.	Սահմանազատման քարտեզի թերթերի լուսանցքների չափերն են՝ ըստ հյուսիսային և արևելյան շրջանակի՝ 2 սմ, ըստ արևմտյան շրջանակի՝ 8 սմ, ըստ հարավային շրջանակի՝ առնվազն 2 սմ։
1.7.	Սահմանազատման քարտեզը ստեղծվում է «1:25000, 1:50000, 1:100000 մասշտաբների տեղագրական քարտեզների համար պայմանական նշաններ»- ին համապատասխան, ԳՇ ՌՏՎ հրատարակություն, 1983թ.։
1.8.	Սահմանազատման քարտեզի վրա աշխարհագրական անվանումների վերարտադրման կարգը որոշվում է Կանոնակարգի 2-րդ հոդվածի 4-րդ կետի 3-րդ ենթակետում նախատեսված համապատասխան ուղեցույցով:
1.9.	Հայաստանի Հանրապետության և Ադրբեջանի Հանրապետության անվանումները սահմանազատման քարտեզի վրա զետեղվում են զուգահեռաբար՝ քարտեզի ներքին շրջանակի երկայնքով՝ սահմանի երկու կողմերից:
1.10.	Սահմանազատման քարտեզի արտաշրջանակային ձևավորման մեջ ընդգրկվում են՝
-1.10.1.	արտաքին և ներքին շրջանակները.
-1.10.2.	ուղղանկյուն ցանցի գծերի՝ ներքին շրջանակից դուրս ելքերի թվայնացումը.
-1.10.3.	թերթի հյուսիսային շրջանակից վերև՝ վերին ձախ անկյունում համապատասխան լեզվով զետեղվում է «Հայաստանի Հանրապետության և Ադրբեջանի Հանրապետության միջև պետական սահմանի սահմանազատման քարտեզ» գրառումը՝ պահպանելով ալտերնատի կանոնը, այդ գրառման տակ նշվում է քարտեզի թերթի համարը.
-1.10.4.	թերթի հարավային շրջանակի տակ նշվում է թվային և գծային մասշտաբների, կոորդինատների և բարձունքների համակարգի, ռելիեֆի կտրվածքի, ստեղծման տարիների մասին տեղեկատվությունը, ինչպես նաև Հանձնաժողովների նախագահների ստորագրությունները։
1.11.	Սահմանազատման քարտեզի նմուշը համաձայնեցվում է Հանձնաժողովների կողմից:
1.12.	Քարտեզագրական աշխատանքների որակի տեխնիկական վերահսկողությունն իրականացվում է կանոնավոր կերպով: Ստուգման ենթակա են սահմանազատման քարտեզի բոլոր թերթերը՝ սխալների հայտնաբերման ու վերացման, ինչպես նաև համաձայնեցված պետական սահմանագծի գծագրման հարցում միատեսակության ապահովման նպատակով:
1.13.	Սահմանազատման քարտեզի բոլոր թերթերը կազմվում են ալբոմների ձևով։
1.14.	Տեղագրական քարտեզների բոլոր հատվածները ստորագրվում են Հանձնաժողովների նախագահների կողմից:

Հոդված 2
2.1.	Սահմանազատման քարտեզի ստեղծման հիմքը սահմանազատման փորձագիտական խմբերի կողմից համատեղ ստեղծված՝ 1:25000 մասշտաբի սահմանազատման աշխատանքային քարտեզն է (այսուհետ՝ աշխատանքային քարտեզ), որն արտապատկերում է պետական սահմանագիծը և հիմք է ծառայում փորձագետների կողմից պետական սահմանի սահմանազատման համապատասխան աշխատանքների կատարման համար:
2.2.	Աշխատանքային քարտեզի մաթեմատիկական հիմքն է՝
-2.2.1.	գաղտնի տեղեկատվություն չպարունակող, 1:25000 մասշտաբի քարտեզը.
-2.2.2.	WGS-84 կոորդինատային համակարգը, UTM պրոյեկցիան.
-2.2.3.	1977 թվականի Բալթյան բարձունքային համակարգը կամ օրթոմետրիկ բարձրությունը՝ Հանձնաժողովների համաձայնեցմամբ.
-2.2.4.	ռելիեֆի կտրվածքի բարձրությունը՝ 5 կամ 10 մետրը մեկ հորիզոնականներով՝ ըստ Հանձնաժողովների պայմանավորվածության։
2.3.	Հանձնաժողովների պայմանավորվածությամբ՝ անհրաժեշտության դեպքում պետական սահմանագծի առանձին հատվածների համար կարող են ստեղծվել ավելի խոշոր մասշտաբների աշխատանքային քարտեզներ։
2.4.	Աշխատանքային քարտեզի թերթերի սյունակավորումը՝ պետական սահմանագծի և դրանից դեպի յուրաքանչյուր կողմ երեք կիլոմետր երկարությամբ գոտու նկատմամբ ազատ-օպտիմալացված (աշխատանքային քարտեզի թերթերի նվազագույն քանակություն)։
2.5.	Աշխատանքային քարտեզն ստեղծվում է WGS-84 կոորդինատային համակարգում UTM պրոյեկցիայի ուղղանկյուն սյունակավորման ձևով։ Աշխատանքային քարտեզի թերթի ներքին շրջանակը զուգահեռ է կամ համընկնում է հարթ ուղղանկյուն կոորդինատների կիլոմետրային ցանցի գծերի հետ, որոնք սահմանված են UTM  երեսունութերորդ (Z38) վեցաստիճան գոտու համար։
2.6.	Աշխատանքային քարտեզի ստեղծման գործընթացն իրականացվում է տեխնիկական պահանջների և բովանդակության ամբողջականության պահպանմամբ, ընդգրկում է տեղագրագեոդեզիական և քարտեզագրական աշխատանքների կատարման ամբողջ տեխնոլոգիական շրջափուլը, մասնավորապես՝
2.6.1.	նախապատրաստական աշխատանքները.
2.6.2.	աշխատանքային քարտեզի ստեղծման աշխատանքների կատարման տեխնիկական նախագծի կազմումը.
2.6.3.	պետական սահմանագծի սահմանված լայնության շերտի տիեզերական նկարահանման (ԵՀԶ՝ երկրի հեռահար զոնդավորման) և (կամ) անօդաչու թռչող սարքից (ԱԹՍ) աերոլուսանկարահանման աշխատանքների կատարման համար տեխնիկական մասնագրերի պատրաստումը, տեխնիկական նախագծի կազմումը և պայմանավորվածության ձեռքբերումը.
2.6.4.	պլանա-բարձունքային նախապատրաստումը.
2.6.5.	ԵՀԶ նյութերի լուսանկարաչափական կամ ԱԹՍ-ից աերոլուսանկարահման մշակումը.
2.6.6.	օրթոֆոտոհատակագծերի ստեղծումը.
2.6.7.	աշխատանքային քարտեզի ստեղծման կամերալ (քարտեզակազմական) աշխատանքները.
2.6.8.	աշխատանքային քարտեզի ստեղծման դաշտային աշխատանքները.
2.6.9.	աշխատանքային քարտեզի նախապատրաստումը հրատարակմանը և քարտեզի թերթերի տպագրումը պլոտերի վրա.
2.6.10.	աշխատանքային քարտեզի ընդունման տեխնիկական ընթացակարգերի կատարումը։
2.7.	Աշխատանքային քարտեզն ստեղծվում է «АrсGIS», «Панорама» ծրագրային համալիրում կամ Հանձնաժողովների կողմից համաձայնեցված այլ ծրագրային ապահովմամբ: Քարտեզի գծագրումը և պայմանական նշանների գունային ձևավորումն ընդունվում է՝ համաձայն «1:25000, 1:50000, 1:100000 մասշտաբների տեղագրական քարտեզների համար պայմանական նշաններ»,-ին ԳՇ ՌՏՎ հրատարակություն, 1983թ.։

Հոդված 3
3.1.	Հանձնաժողովներն անհրաժեշտության դեպքում կարող են համաձայնեցնել սույն Ուղեցույցի լրացումներն ու փոփոխությունները, որոնք հաստատվում են սույն հոդվածի 3.2 կետին համապատասխան:
3.2.	Սույն Ուղեցույցը կիրառվում է Հայաստանի Հանրապետության և Ադրբեջանի Հանրապետության կառավարությունների կողմից հաստատվելուց հետո:
3.3.	Սույն Ուղեցույցի դրույթների մեկնաբանման առնչությամբ տարաձայնություններ առաջանալու դեպքում օգտագործվելու է Հանձնաժողովների կողմից համաձայնեցված՝ ռուսերեն տեքստը։

